
1. INTRODUZZJONI 

Ir-Regolament (KE) Nru 761/2001 tal-Parlament Ewropew u tal-Kunsill tad-
19 ta’ Marzu 2001 li jippermetti l-parteċipazzjoni volontarja ta' organizzazzjonijiet 
fl-iskema Komunitarja għall-immaniġġjar tal-ambjent u verifika (EMAS)1 
jistabbilixxi sistema li biha l-organizzazzjonijiet kontinwament jevalwaw, 
jimmaniġġjaw u jtejbu l-prestazzjoni ambjentali tagħhom. 

L-organizzazzjonijiet jistgħu jibbenefikaw b'ħafna modi meta jimplimentaw l-
EMAS. Użu aktar sostenibbli tar-riżorsi jiġġenera vantaġġi finanzjarji, immaġni 
pubblika aħjar u riskju iżgħar ta' nuqqas ta' konformità mar-rekwiżiti legali relatati 
mal-ambjent; relazzjonijiet aħjar mar-regolaturi ambjentali u partijiet interessati oħra, 
u ġestjoni tajba tar-riskji, li mbagħad iħeġġu lil min jislef u lill-assiguraturi joffru 
termini finanzjarji aktar vantaġjużi. 

L-Artikolu 10(2) tar-Regolament jitlob lill-Istati Membri jikkunsidraw kif ir-
reġistrazzjoni fl-EMAS tista' titqies fl-implimentazzjoni u l-infurzar tal-leġiżlazzjoni 
tal-ambjent sabiex tiġi evitata duplikazzjoni bla ħtieġa tal-isforz kemm mill-
organizzazzjonijiet kif ukoll mill-awtoritajiet tal-infurzar. 

L-Artikolu 11(1) u (2) jobbliga lill-Istati Membri jippromwovu l-parteċipazzjoni tal-
organizzazzjonijiet fl-EMAS, partikolarment billi jitqies kif ir-registrazzjoni fl-
EMAS tista' tiġi kkunsidrata meta jistabbilixxu l-kriterji tal-politiki tagħhom tal-
akkwist pubbliku. 

L-Artikolu 11(3) tar-Regolament tal-EMAS jobbliga lill-Kummissjoni Ewropea biex 
tgħaddi lill-Parlament Ewropew u lill-Kunsill l-informazzjoni marbuta mal-
attivitajiet promozzjonali deskritti hawn fuq li tasal mingħand l-Istati Membri. 

Dan ir-rapport jissodisfa dan l-obbligu. Jiddeskrivi t-tip ta' miżuri ta' inċentiv 
applikati fl-Istati Membri differenti u jipprovdi sommarju tas-sejbiet għal kull grupp 
ta' indikaturi. 

Id-dokument ta' ħidma li jakkumpanja din il-Komunikazzjoni fih informazzjoni 
dettaljata pprovduta mill-Istati Membri fir-rigward tal-miżuri ta' inċentiv u l-
indikaturi definiti f'dan ir-rapport kif ukoll statistika dwar l-indikaturi u, l-aħjar 
prattiki li l-Istati Membri jiddefinixxuhom tali minħabba r-riżultat pożittiv ta' miżuri 
speċifiċi ta' inċentiv. 

L-għan ewlieni ta' dan ir-rapport huwa li jinforma lill-Parlament Ewropew u lill-
Kunsill u li jżid l-għarfien tal-awtoritajiet nazzjonali dwar il-prattiki nazzjonali 
differenti. 

2. TIPI TA' INĊENTIVI ESTERNI 

In-natura tal-inċentivi pprovduti mill-awtoritajiet nazzjonali tvarja u tiddependi fuq l-
għanijiet stabbiliti. 

                                                 
1 ĠU L 114, 24.4.2001, p. 1. 

Ġew identifikati żewġ gruppi ewlenin ta' inċentivi: 

(a) flessibbiltà regolatorja 

(b) inċentivi promozzjonali permezz ta': 

– l-akkwist pubbliku 

– sostenn għall-finanzjar 

– sostenn tekniku 

– sostenn fir-rigward tal-informazzjoni 

2.1 Flessibbiltà regolatorja 

Għall-iskop ta' dan ir-rapport it-terminu flessibbiltà regolatorja jinkludi: 

– għajnuna regolatorja, maħsuba bħala sostituzzjoni tar-rekwiżiti legali 
mingħajr ma fil-fatt isir tibdil fil-leġiżlazzjoni ambjentali 

– deregolarizzazzjoni, li tinvolvi tibdiliet fil-leġiżlazzjoni nfisha 

Il-flessibbiltà regolatorja għandha l-għan li: 

– tissimplifika u tnaqqas il-qafas regolatorju f'każijiet ta' sensji 

– tneħħi l-impedimenti proċedurali 

– tnaqqas il-ħtieġa li jitressqu dokumenti mhux neċessarji u repetittivi 
għand ir-regolatur 

– trawwem imġiba responsabbli min-naħa tal-operaturi 

L-Artikolu 10(2) tar-Regolament jipprovdi bażi legali għall-Istati Membri biex iqisu 
kif ir-reġistrazzjoni fl-EMAS tista' tiġi kkunsidrata fl-implimentazzjoni u l-infurzar 
ta' leġiżlazzjoni ambjentali.  

Ir-Regolament tal-EMAS jistipula rekwiżiti stretti fir-rigward tal-konformità mar-
rekwiżiti legali marbuta mal-ambjent peress li teżiġi awdituri indipendenti u esterni 
biex jivverifikaw li l-organizzazzjoni tissodisfa konformità legali sħiħa. B'kumpens, 
xi Stati Membri taw flessibbiltà regolatorja lill-organizzazzjonijiet irreġistrati fl-
EMAS ħalli jtaffu l-piż tal-pressjoni regolatorja u jissimplifikaw ir-riżorsi tagħhom 
stess. 

L-indikaturi li ġejjin ġew definiti biex jiġi stimat l-użu tal-flessibbiltà regolatorja. 

L-Indikatur 1 huwa relatat mal-informazzjoni meħtieġa għall-permessi u s-
simplifikazzjoni tal-applikazzjonijiet u juri l-għadd ta' testi leġiżlattivi, ftehimiet u 
dokumenti oħra li l-Istat Membru għandu fis-seħħ biex inaqqas il-proċeduri tal-
permessi għall-organizzazzjonijiet irreġistrati fl-EMAS. Ir-raġunament għal dan l-
inċentiv huwa li ħafna mill-informazzjoni meħtieġa għall-applikazzjonijiet tal-

permessi tinġabar permezz tas-sistema tal-EMAS, li tipprovdi informazzjoni 
affidabbli, aġġornata u adatta għall-użu. 

L-Indikatur 2 huwa relatat mat-tnaqqis jew il-konsolidazzjoni tar-rekwiżiti tar-
rappurtar u l-monitoraġġ u juri l-għadd ta' testi leġiżlattivi, ftehimiet u dokumenti 
oħra li l-Istat Membru għandu sabiex jipproċedi bit-tnaqqis/konsolidazzjoni tar-
rekwiżiti tar-rappurtar u l-monitoraġġ. Ir-raġunament għal dan l-inċentiv huwa l-fatt 
li d-dikjarazzjoni ambjentali tipprovdi lill-awtoritajiet kompetenti b'dejta u 
informazzjoni li tista' tintuża għall-finijiet tar-rappurtar u/jew il-monitoraġġ 
sussegwenti u b'hekk tiġi evitatta d-duplikazzjoni tal-kompiti. 

L-Indikatur 3 huwa relatat mat-tnaqqis tal-għadd ta' spezzjonijiet u juri l-għadd ta' 
testi leġiżlattivi, ftehimiet u dokumenti oħra li l-Istat Membru għandu fis-seħħ biex 
inaqqas l-għadd ta' spezzjonijiet. Ir-raġunament għal dan l-inċentiv huwa l-fatt li r-
riżorsi nazzjonali tal-infurzar huma skarsi. Peress li l-implimentazzjoni tal-EMAS 
tiffaċilita l-konformità mal-leġiżlazzjoni ambjentali, il-kumpaniji reġistrati jistgħu 
jiġu soġġetti għal anqas spezzjonijiet jew għal spezzjonijiet limitati. 

2.2. Inċentivi promozzjonali 

L-Artikolu 11(1) tar-Regolament jistipula rekwiżiti li jiżguraw il-promozzjoni tal-
parteċipazzjoni tal-organizzazzjonijiet fl-EMAS. Dan l-Artikolu jagħmel referenza 
speċjali għall-promozzjoni tal-EMAS fost l-SMEs permezz tal-informazzjoni, il-
fondi ta' sostenn u billi jiżgura miżati raġonevoli ta' reġistrazzjoni u miżuri ta' 
għajnuna teknika għall-istituzzjonijiet pubbliċi u għall-akkwist pubbliku. 

L-Artikolu 11(2) tar-Regolament jipprovdi l-bażi għall-promozzjoni mifruxa tal-
EMAS permezz tal-prattiki tal-akkwist pubbliku. Jeżiġi lill-awtoritajiet pubbliċi jqisu 
kif ir-reġistrazzjoni fl-EMAS tista' titqies meta jiġu stipulati l-kriterji tal-politiki 
tagħhom tal-akkwist pubbliku. 

Jistgħu jiġu pprovduti inċentivi promozzjonali fl-oqsma ewlenin li ġejjin: 

– Sostenn fir-rigward tal-informazzjoni 

– Sostenn għall-finanzjar 

– Sostenn tekniku 

– Akkwist pubbliku 

2.2.1 Sostenn fir-rigward tal-informazzjoni 

It-tipi ewlenin ta' sostenn fir-rigward tal-informazzjoni mogħtija fl-Istati Membri 
huma: 

– programmi ta' informazzjoni magħmula apposta għall-operaturi 
ekonomiċi, l-industriji żgħar u l-kummerċjanti artiġjanali, l-għaqdiet 
tal-ħaddiema u l-pubbliku ġenerali 

– kampanji ta' informazzjoni mmirati lejn gruppi interessati speċifiċi u l-
pubbliku ġenerali, sostenuti minn kampanji televiżivi, artikli 

f'pubblikazzjonijiet speċjalizzati u gazzetti lokali, kampanji 
promozzjonali jew kwalunkwe mezz ieħor għall-promozzjoni tal-
għarfien ġenerali 

– konferenzi u laqgħat ta' ħidma biex titrawwem il-parteċipazzjoni attiva, 
u l-iskambju tal-esperjenzi u l-aħjar prattiki 

L-indikaturi li ġejjin ġew definiti biex jiġi analizzat l-użu tas-sostenn fir-rigward tal-
informazzjoni bħala inċentiv: 

L-Indikatur 1: L-għadd ta' dokumenti differenti li nħolqu biex jiżdied l-għarfien u 
jinfurmaw dwar l-EMAS (brochures, materjal informattiv, foljetti, eċċ.) 

L-Indikatur 2: L-għadd ta' pubblikazzjonijiet differenti (artikli, bulettini, gazzetti, 
magażins tekniċi, kampanji ta' riklamar, it-tixrid tal-lowgo tal-EMAS, eċċ), li juru l-
modi differenti użati għat-trasmissjoni tal-informazzjoni dwar l-EMAS 

L-Indikatur 3: L-għadd ta' laqgħat differenti organizzati bl-għan li jipprovdu 
informazzjoni dwar l-EMAS (konferenzi, laqgħat ta' ħidma, attivitajiet volontarji, 
seminars, ċerimonji ta' premjazzjoni, eżebizzjonijiet, forums, fieri, eċċ.) 

L-Indikatur 4: L-għadd ta' websajts b'informazzjoni dwar l-EMAS (meta jkun hemm 
aktar minn Korp Kompetenti wieħed) 

L-Indikatur 5: L-għadd ta' għodod taħt il-kontroll tal-Istati Membri għall-kontroll, il-
monitorġġ u r-reġistrazzjoni, eċċ. (meta jkun hemm aktar minn Korp Kompetenti 
wieħed) 

L-Indikatur 6: L-għadd ta' kuntatti differenti ma' organizzazzjonijet li mhumiex 
reġistrati fl-EMAS biex jinfurmaw dwar l-EMAS (ittri, posta, eċċ.), li juru l-modi 
differenti biex isir kuntatt mal-organizzazzjonijiet 

L-Indikatur 7: L-għadd ta' kuntatti differenti ma' organizzazzjonijet reġistrati fl-
EMAS biex titqassam informazzjoni dwar l-EMAS (ittri, posta, eċċ.), li juru l-modi 
differenti biex isir kuntatt mal-organizzazzjonijiet 

2.2.2 Sostenn għall-finanzjar 

It-tipi ewlenin ta' sostenn finanzjarju li jingħataw fl-Istati Membri huma: 

– Sussudji għar-reġistrazzjonijiet ġodda fl-EMAS fil-forma ta' somom 
f'daqqa jew perċentwali tal-ispejjeż totali mġarrba 

– Tnaqqis mit-taxxa fuq xiri li jsir sabiex titjieb il-prestazzjoni ambjentali, 
li huwa mod indirett kif jingħataw fondi 

– Fondi speċjali għall-għajnuna teknika, taħriġ tal-persunal u 
konsultazzjoni esterna; 

– Miżati mnaqqsa ta' reġistrazzjoni 

Finalment, kundizzjonijiet preferibbli għall-kumpaniji reġistrati fl-EMAS innegozjati 
mal-banek u l-assigurazzjonijiet 



MT 7   MT 

L-indikaturi li ġejjin ġew definiti biex jiġi analizzat l-użu tas-sostenn finanzjarju 
bħala inċentiv: 

L-Indikatur 1 juri għadd ta' testi leġiżlattivi, ftehimiet jew dokumenti oħra li 
għandhom l-Istati Membri b'rabta mal-finanzjament tal-EMAS 

L-Indikatur 2 juri l-baġit allokat biex jiffinanzja l-implimentazzjoni tal-EMAS (ma 
jinkludix is-salarji tal-persunal) 

L-Indikatur 3 huwa relatat mas-sostenn finanzjarju għar-reġistrazzjonijiet ġodda fl-
EMAS u juri l-perċentwali mis-sostenn finanzjarju li ntefaq f'relazzjoni mar-
reġistrazzjonijiet ġodda fl-EMAS. 

L-Indikatur 4 huwa relatat mas-sussidji u s-sostenn finanzjarju għall-
organizzazzjonijiet irreġistrati fl-EMAS u juri l-perċentwali mis-sostenn finanzjarju 
li ntefaq f'relazzjoni mal-finanzjament totali tal-organizzazzjonijiet irreġistrati fl-
EMAS. 

L-Indikatur 5 huwa marbut mat-tnaqqis fit-taxxa fuq xiri li sar biex titjieb il-
prestazzjoni ambjentali u juri s-sostenn għall-organizzazzjonijiet fix-xiri marbut mal-
prestazzjoni ambjentali 

L-Indikatur 6 jirrelata ma' sostenn finanzjarju speċjali għal: proġetti pilota, 
programmi ta' promozzjoni, ftehimiet ambjentali, eċċ. u juri modi oħra kif jiġi 
ffinanzjat is-sostenn għall-organizzazzjonijiet 

L-indikatur 7 juri t-tnaqqis fil-miżati ta' reġistrazzjoni għall-organizzazzjonijet 

L-Indikatur 8 jirrelata mal-vantaġġi disponibbli għall-organizzazzjonijiet irreġistrati 
fl-EMAS u juri l-għadd ta' banek li joffru vantaġġi lill-organizzazzjonijiet irreġistrati 
fl-EMAS (self irħis għall-implimentazzjoni tal-EMAS, eċċ.) 

L-Indikatur 9 juri l-għadd ta' assigurazzjonijiet li joffru vantaġġi lill-
organizzazzjonijiet irreġistrati fl-EMAS u juri kif reġistrazzjoni fl-EMAS tista' 
tipprovdi vantaġġi fl-assigurazzjoni lill-organizzazzjonijiet 

2.2.3 Sostenn tekniku 

It-tipi ewlenin ta' għajnuna teknika li jingħataw fl-Istati Membri huma: 

– Programmi ta' edukazzjoni f'kooperazzjoni mal-assoċjazzjonijiet 
rilevanti, eż. il-Kmamar tal-Industrija u l-Kummerċ, jew taħt is-
superviżjoni tal-korp nazzjonali tal-EMAS 

– Programmi ta' implimentazzjoni fi stadji mfassla apposta għall-SMEs. 
Dawn is-sistemi huma mfassla biex jgħinu lill-SMEs jilħqu eċċellenza 
ambjentali f'livelli differenti skont il-ħtiġijiet partikolari tagħhom 

– Sinerġiji li jinvolvu lill-atturi kollha fis-sistemi tal-ġestjoni ambjentali, 
jiġifieri laqgħat ta' ħidma, sħubijiet, valutazzjonijiet bejn il-pari u 
kowċing imfassal apposta 

– Investiment fuq perjodu qasir u perjodu twil mill-awtoritajiet għall-
edukazzjoni u t-taħriġ professjonali permezz ta' programmi speċjalizzati 

– Linji gwida u settijiet ta' għodod għal setturi speċifiċi 

L-indikaturi li ġejjin ġew definiti biex jiġi analizzat l-użu tas-sostenn tekniku bħala 
inċentiv: 

L-Indikatur 1: L-għadd ta' dokumenti li nħolqu biex jingħata sostenn u tintwera l-
proċedura li għandha tintuża fl-implimentazzjoni tal-EMAS (manwali, gwidi, settijiet 
ta' għodda, gwida, linji gwida, kotba, CDs interattivi, studji, eċċ.)  

L-Indikatur 2: L-għadd ta' programmi għall-implimentazzjoni fi stadji tal-EMAS, li 
nħolqu apposta biex jgħinu lill-organizzazzjonijiet jiksbu ġestjoni ambjentali aħjar 
f'livelli differenti skont il-ħtiġijiet partikolari tagħhom 

L-Indikatur 3: L-għadd ta' programmi edukattivi (taħriġ, korsijiet, attivitajiet, eċċ.) 
imfassla biex jipprovdu sostenn tekniku lill-organizzazzjonijiet 

L-Indikatur 4: L-għadd ta' sinerġiji li jinvolvu l-atturi kollha fis-sistemi tal-ġestjoni 
ambjentali, bħalma huma l-gruppi ta' ħidma, sħubijiet, valutazzjonijiet bejn il-pari, 
kowċing imfassal apposta, netwerks, klabbs għall-informazzjoni, eċċ. Dan l-indikatur 
juri l-modi differenti li bihom l-organizzazzjonijiet jistgħu jiskambjaw l-
informazzjoni relatata mal-EMAS 

L-Indikatur 5: L-għadd ta' proġetti u programmi (pilota) oħra mwettqa biex jipprovdu 
sostenn tekniku lill-organizzazzjonijiet fl-implimentazzjoni tal-EMAS 

L-Indikatur 6: L-għadd ta' regolamenti (standards) speċifiċi oħra li jgħinu fl-
implimentazzjoni tal-EMAS 

2.2.4 Akkwist Pubbliku 

Ix-xerrejja pubbliċi u entitajiet oħra li jaqgħu taħt id-Direttivi tal-akkwist pubbliku 
jikkostitwixxu grupp importanti ta' konsumaturi. Xi EUR1 000 biljun jew madwar 
16% tal-PDG tal-Unjoni jintefaq fl-akkwist pubbliku. L-integrazzjoni tal-
kunsiderazzjonijiet ambjentali fl-akkwist pubbliku tista' tikkontribwixxi għall-
iżvilupp sostenibbli. Jekk, kull fejn xieraq, ix-xerrejja pubbliċi jirreferu għall-EMAS 
meta joħorġu sejħiet għall-offerti, dan ikun ta' għajnuna biex jiżdied l-għarfien tal-
iskema u jservi ta' inċentiv biex il-kuntratturi jissieħbu fih. 

L-Artikolu 11(2) tar-Regolament jipprovdi l-bażi għall-promozzjoni mifruxa tal-
EMAS permezz tal-prattiki tal-akkwist pubbliku. Dan l-Artikolu jesiġi lill-
awtoritajiet pubbliċi jikkunsidraw kif ir-reġistrazzjoni fl-EMAS tista' titqies meta 
jiġu stipulati l-kriterji għall-politiki tagħhom tal-akkwist pubbliku. 

Id-Direttivi tal-akkwist pubbliku2 jippermettu l-applikazzjoni ta' rekwiżit li l-
offerenti japplikaw miżuri ta' ġestjoni ambjentali meta jwettqu xogħol jew servizzi 
kuntrattwali bħall-bini ta' pont f'riżerva naturali li joħloq il-ħtieġa ta' ġestjoni 

                                                 
2 Id-Direttiva 2004/17/KE u d-Direttiva 2004/18/EC tal-31 Marzu 2004 

ambjentali kontinwa u l-adozzjoni ta' miżuri speċifiċi ta' protezzjoni matul ix-
xogħolijiet. F'dawn il-każijiet tista' tingħata l-EMAS jew kwalunkwe sistema 
ekwivalenti ta' ġestjoni ambjentali bħala prova ta' konformità mar-rekwiżit li jiġu 
adottati miżuri ta' ġestjoni ambjentali. 

L-Indikatur 1 jirrifletti l-użu tal-akkwist pubbliku bħala inċentiv fl-Istati Membri 
differenti u juri l-għadd ta' dokumenti li Stat Membru għandu fis-seħħ b'rabta mal-
applikazzjoni tal-akkwist pubbliku. 

3 SOMMARJU TAS-SEJBIET SKONT KULL GRUPP TA' INDIKATURI 

3.1 Flessibbiltà Regolatorja 

Instabet żieda żgħira fil-flessibbiltà regolatorja. Madankollu, erbgħa Stati Membri 
biss (il-Ġermanja, is-Slovakkja, Spanja u r-Renju Unit) applikaw inċentivi b'rabta 
mat-tliet indikaturi kollha definiti u tnax-il Stat Membru ma taw l-ebda inċentiv bħal 
dan. 

Il-Ġermanja żviluppat l-aktar testi leġiżlattivi f'dan il-qasam. L-Awstrija, il-Belġju, 
id-Danimarka, l-Italja, il-Portugall, l-Olanda, is-Slovakkja, is-Slovenja, Spanja u r-
Renju Unit żviluppaw dokumenti differenti wkoll. 

Ċipru, ir-Repubblika Ċeka, Franza u l-Litwanja bdew jiżviluppaw testi differenti 
sabiex jagħtu benefiċċji regolatorji lill-organizzazzjonijet irreġistrati fl-EMAS. 

Fir-rigward tal-applikazzjoni għall-permessi jew rappurtar imnaqqas u r-rekwiżiti tal-
monitoraġġ, xi Stati Membri jipprevedu sitwazzjonijiet speċifiċi u limitati fejn 
organizzazzjoni rreġistrata fl-EMAS ser ikollha benefiċċji. Fil-biċċa l-kbira ta' dawn 
il-każijiet, l-obbligi tar-rappurtar jitnaqqsu jew ikunu disponibbli proċeduri aktar 
sempliċi għall-applikazzjonijiet tal-permessi fl-oqsma tal-IPPC, il-ġestjoni tal-iskart, 
il-permessi tal-miżbliet, l-ilma u l-emissjonijiet. Hemm predominanza ta' inċentivi 
relatati mal-IPPC (Ċipru, il-Litwanja, is-Slovakkja, Spanja u r-Renju Unit). 
Għalkemm dan huwa inċentiv li huwa apprezzat ħafna mill-komunità kummerċjali, 
ma japplikax għas-setturi kollha tal-industrija u għalhekk għandu potenzjal limitat. 

Stati Membri oħra taw lill-organizzazzjonijiet irreġistrati fl-EMAS eżenzjonijiet usa 
ta' rappurtar, f'każijiet fejn l-organizzazzjonijiet jikkonformaw mal-obbligi tagħhom 
f'manjiera ekwivalenti, mingħajr ma jispeċifikaw is-sitwazzjonijiet. Dan it-tip ta' 
benefiċċju wiesa' jipprovdi l-akbar potenzjal, peress li jista' jwassal għal benefiċċji 
mfassla apposta għal kull organizzazzjoni speċifika. Madankollu, fl-interess taċ-
ċertezza legali u biex tkun iffaċilitata l-applikazzjoni prattika ta' dawn l-inċentivi, 
rabta ma' proċeduri speċifiċi għall-applikazzjoni tal-permessi jew ma' obbligi 
speċifiċi ta' monitoraġġ jew rappurtar jistgħu jkunu siewja. Fir-rigward tal-
ispezzjonijiet, il-benefiċċju jista' jkun jew tnaqqis fl-għadd ta' spezzjonijiet jew 
tnaqqis fil-miżata li titħallas għall-ispezzjonijiet. F'xi każijiet, it-tnaqqis fil-miżata ma 
jkunx direttament marbut mar-reġistrazzjoni fl-EMAS iżda jiġi kkawżat mill-fatt li l-
ispezzjonijiet jkunu ġeneralment jeħtieġu anqas ħin u sforz mill-awtoritajiet. 

3.2 Inċentivi promozzjonali 

3.2.1 Sostenn fir-rigward tal-informazzjoni 

Is-sostenn fir-rigward tal-informazzjoni żdied matul il-perjodu 2004-2006. It-tip ta' 
sostenn varja minn pubblikazzjonijiet ta' brochures, foljetti u artikli f'gazzetti u 
magażins sal-organizzazzjoni ta' avvenimenti bħal konferenzi u laqgħat ta' ħidma. L-
Istati Membri kollha għandhom tal-anqas websajt waħda li tipprovdi informazzjoni 
dwar l-EMAS. 

Ġeneralment, il-materjal informattiv kollu ġie mfassal speċifikament biex jinforma 
dwar l-EMAS u jippromoviha. Il-maġġoranza tal-avvenimenti organizzati kienet 
iddedikata għall-EMAS, iżda f'xi każijiet l-EMAS kienet imsemmija bħala parti minn 
suġġett usa', bħas-sostenibbiltà ambjentali jew skemi oħra ta' ġestjoni ambjentali (ir-
Repubblika Ċeka, l-Estonja u l-Olanda). 

Il-biċċa l-kbira tal-konferenzi organizzati u l-materjal informattiv li kien ipprovdut ta 
informazzjoni ġenerali dwar l-iskema u l-passi meħtieġa biex organizzazzjoni 
tirreġistra ruħha fl-EMAS. Konferenzi jew materjal informattiv imfassal għal settur 
speċifiku wieħed ta' attività ngħata fil-Greċja, l-Italja, il-Latvija, il-Portugall, is-
Slovakkja, is-Slovenja u Spanja. Għalkemm informazzjoni ġenerali hija dejjem 
meħtieġa, sostenn immirat lejn setturi speċifiċi jista' jkun ta' interess u benefiċċju 
partikolari għall-organizzazzjonijiet u jista' jwassal biex l-iskema taqbad aktar. 

Fl-Awstrija, Ċipru, il-Finlandja, il-Ġermanja, ir-Rumanija, Spanja, l-Olanda u r-
Renju Unit ġew organizzati laqgħat perjodiċi dwar l-istess kwistjonijiet (l-aktar fuq 
bażi annwali). Ġeneralment, l-attivitajiet organizzati kienu perjodiċi, bl-avvenimenti 
ta' darba jkunu eċċezzjoni. 

Tipi inqas komuni ta' sostenn li ntużaw kienu l-organizzazzjoni ta' avvenimenti 
nazzjonali ta' Premjazzjoni tal-EMAS, films qosra promozzjonali għat-televixin (il-
Polonja u l-Portugall) u l-produzzjoni ta' "gadgets" relatati mal-EMAS (il-Polonja). 

Is-sostenn fir-rigward tal-informazzjoni għall-EMAS ġeneralment jiffoka l-aktar fuq 
l-organizzazzjonijiet irreġistrati fl-EMAS, iżda jeżistu wkoll miżuri speċifiċi li 
jiffukaw fuq l-organizzazzjonjiet mhux irreġistrati fl-EMAS (Ċipru, l-Estonja, il-
Finlandja, Franza, il-Ġermanja, il-Greċja, l-Ungerija, il-Latvja, il-Litwanja, in-
Norveġja, il-Polonja, il-Portugall, ir-Rumanija, is-Slovakkja, Spanja, l-Olanda u r-
Renju Unit. Kien ukoll frekwenti l-kuntatt ma' organizzazzjonijiet irreġistrati. 

Avolja l-inċentivi ta' sostenn fir-rigward tal-informazzjoni huma disponibbli għall-
organizzazzjonjiet kollha, fosthom l-SMEs, xi Stati Membri jipprovdu inċentivi 
speċjali għall-SMEs (Ċipru, il-Litwanja, is-Slovakkja u Spanja). 

Qiegħda tidher xejra dejjem tikber f'għadd ta' Stati Membri (il-Ġermanja, il-Greċja, 
il-Polonja, Spanja, l-Estonja, Franza, il-Latvja u r-Rumanija) fir-rigward tal-baġit 
iddedikat għall-għoti ta' sostenn fir-rigward tal-informazzjoni għall-EMAS. 

3.2.2 Il-finanzjar tas-sostenn 

L-għadd ta' testi relatati mal-iffinanazjar tal-EMAS żdied bi ftit. Fir-Repubblika 
Ċeka, il-Ġermanja, il-Greċja, l-Italja, il-Litwanja, il-Polonja, il-Portugall, is-

Slovakkja, Spanja u r-Renju Unit ġew żviluppati xi testi li għandhom x'jaqsmu mal-
finanzjar tal-EMAS. 

Il-baġit allokat għall-EMAS żdied b'mod rimarkabbli bi kważi 400%. Partikolarment 
rimarkabbli huwa l-ammont kbir allokat għall-EMAS fi Spanja. 

Il-budget allokat għall-EMAS intuża l-aktar għal konferenzi u seminars u 
avvenimenti differenti u għall-elaborazzjoni ta' pubblikazzjonijiet bħalma huma 
kotba ta' gwida, brouchers, eċċ. F'xi każijiet il-baġit kopra wkoll l-ispejjeż tal-korp 
kompetenti. 

Is-sostenn finanzjarju għal reġistrazzjonijiet ġodda fl-EMAS ma jirrapreżentax 
ammont kbir. Dan jingħata fir-Repubblika Ċeka, il-Ġermanja, il-Greċja, l-Italja, il-
Litwanja, il-Polonja, il-Portugall, is-Slovakkja, Spanja u r-Renju Unit. 

Fir-rigward tas-sostenn finanzjarju għall-organizzazzjonijiet irreġistrati fl-EMAS is-
sitwazzjoni hija simili, b'sostenn minn: is-Slovakkja, Spanja, Franza u r-Renju Unit. 

L-ebda tnaqqis fit-taxxa fuq xiri mfassal biex itejjeb il-prestazzjoni tal-ambjent ma 
kien previst mill-Istati Membri. 

Is-sostenn finanzjarju speċjali għal proġetti pilota, programmi promozzjonali, 
ftehimiet ambjentali, eċċ, kiber iżda l-għadd ta' Stati Membri li jagħtuh huwa limitat 
(il-Finlandja, Spanja, l-Awstrija, ir-Repubblika Ċeka, l-Irlanda, il-Latvja u l-
Portugall). 

Il-finanzjament relatat mal-inċentivi għar-reġistrazzjoni fl-EMAS fil-forma ta' 
tnaqqis jew nuqqas ta' miżati ta' reġistrazzjoni żdied. Mhux jinżammu miżati ta' 
reġistrazzjoni fil-Belġju, Ċipru, l-Estonja, Franza, il-Greċja, l-Ungerija, il-Latvja, l-
Olanda, l-Italja (għall-awtoritajiet pubbliċi) u Spanja (għajr fir-reġjun awtonomu ta' 
Murcia) filwaqt li fid-Danimarka, il-Finlandja, il-Ġermanja, il-Litwanja, ir-
Rumanija, l-Italja u r-Renju Unit jinżammu miżati mnaqqsa ta' reġistrazzjoni.  

Għajr għall-Italja fejn xi banek u għadd kbir ta' kumpaniji tal-assigurazzjoni jagħtu 
vantaġġi lill-organizzazzjonijiet irreġistrati fl-EMAS u s-Slovakkja (bank wieħed 
jagħti vantaġġi bħal dawn), la l-banek u lanqas il-kumpaniji tal-assigurazzjoni ma 
jagħtu vantaġġi lill-organizzazzjonijiet irreġistrati fl-EMAS bħala politika ġenerali. 

Fir-rigward tas-sostenn mogħti lill-SMEs, in-nuqqas ta' miżati huwa bla dubju 
inċentiv tajjeb li jibbenefika lill-SMEs kif ukoll lil organizzazzjonijiet oħra. Il-
Finlandja, ir-Rumanija u r-Renju Unit iqisu d-daqs tal-organizzazzjoni meta 
jiddeterminaw it-tnaqqis fil-miżati jew jillimitaw it-tnaqqis għall-SMEs. Barra mill-
miżati, sostenn finanzjarju mmirat speċifikament lejn SMEs huwa disponibbli fir-
Repubblika Ċeka, il-Greċja, l-Italja, il-Portugall, is-Slovakkja, Spanja u r-Renju Unit. 

3.2.3 Sostenn Tekniku 

Is-sostenn tekniku żdied matul il-perjodu 2004-2006. 

Fil-maġġoranza tal-Istati Membri (l-Awstrija, il-Belġju, ir-Repubblika Ċeka, l-
Estonja, il-Finlandja, Franza, il-Greċja, il-Ġermanja, l-Ungerija, l-Italja, il-Latvja, il-
Litwanja, in-Norveġja, il-Polonja, il-Portugall, ir-Rumanija, is-Slovakkja, Spanja u l-

Olanda) inħolqu dokumenti ta' għajnuna teknika, bħal manwali, linji gwida, kotba, 
eċċ. u sinerġiji li jinvolvu lill-atturi kollha fis-sistemi ta' ġestjoni ambjentali. 

Anki jekk il-maġġoranza ta' dawn id-dokumenti u programmi kienu intenzjonati 
għas-setturi industrijali kollha, xi Stati Membri żviluppaw manwali u gwidi għal 
setturi speċifiċi bħal sptarijiet, faċilitajiet sportivi u avvenimenti sportivi (il-Greċja); 
servizzi pubbliċi (il-Belġju); is-setturi tal-kimika, l-ikel, il-farmaċija, l-
elettriku/elettronika u setturi oħra (Spanja); is-setturi tal-ikel u x-xorb u tal-għamara 
(ir-Renju Unit). Gwida speċifika għall-awtoritajiet lokali kienet żviluppata fl-
Estonja, il-Greċja, l-Ungerija, il-Latvja, il-Polonja, is-Slovenja, Spanja u r-Renju 
Unit. 

Approċċ immirat bħal dan għandu potenzjal tajjeb li jtejjeb l-adozzjoni tal-iskema. 

L-għadd ta' dokumenti u programmi li nħolqu biex jiffaċilitaw l-implimentazzjoni 
tal-EMAS fl-SMEs żdied konsiderevolment u dawn ġew żviluppati fir-Repubblika 
Ċeka, id-Danimarki, Franza, il-Ġermanja, l-Irlanda, il-Polonja, il-Portugall, is-
Slovakkja u r-Renju Unit  

Programmi edukattivi u sinerġiji li jinvolvu lill-atturi kollha fis-sistemi ta' ġestjoni 
ambjentali ġew żviluppati fil-maġġoranza tal-Istati Membri (il-Belġju, Ċipru, ir-
Repubblika Ċeka, id-Danimarka, l-Estonja, il-Finlandja, Franza, il-Ġermanja, il-
Greċja, l-Ungerija, l-Italja, l-Irlanda, il-Latvja, in-Norveġja, il-Polonja, il-Portugall, 
is-Slovakkja, is-Slovenja, Spanja, l-Olanda u r-Renju Unit). Dawn il-programmi u 
sinerġiji ta' spiss jinkludu li l-implimentazzjoni tal-EMAS issir permezz ta' gruppi ta' 
ħidma u laqgħat ta' partijiet interessati differenti jew organizzazzjonijiet irreġistrati 
fl-EMAS jew ta' netwerks ta' awtoritajiet lokali. It-taħriġ ta' dawk li jwettqu verifiki 
ambjentali, l-awdituri u l-awtoritajiet lokali huwa ta' spiss element importanti ta' 
dawn il-programmi. 

3.2.4 Akkwist Pubbliku 

L-għadd ta' dokumenti relatati mal-akkwist pubbliku żdied b'mod sinifikanti u ġew 
żviluppati dokumenti fil-biċċa l-kbira sew tal-Istati Membri. 

Ġew żviluppati testi leġiżlattivi dwar l-akkwist pubbliku fl-Awstrija, Ċipru, ir-
Repubblika Ċeka, il-Greċja, l-Ungerija, il-Latvja, il-Portugall, ir-Rumanija, is-
Slovakkja, Spanja u r-Renju Unit u ammont akbar ta' linji gwida u dokumenti ġew 
adottati fir-Repubblika Ċeka, id-Danimarka, il-Finlandja, il-Greċja, l-Italja, il-Latvja, 
il-Litwanja, in-Norveġja, il-Polonja u l-Olanda. 

Ġeneralment, id-dokumenti rapportati mill-Istati Membri jirrelataw ma' kif l-akkwist 
pubbliku jista' jsir aktar ekoloġiku u minkejja ż-żieda sinifikanti fl-għadd ta' 
dokumenti mhux dejjem jikkostitwixxu benefiċċju dirett u ċar għall-
organizzazzjonijet irreġistrati fl-EMAS. Ir-Repubblika Ċeka, il-Greċja, il-Litwanja, 
ir-Rumanija, is-Slovakkja, Spanja, l-Olanda u r-Renju Unit biss għandhom referenzi 
speċifiċi għall-EMAS u dwar kif jista' jintuża fl-akkwist pubbliku. 

4. KONKLUŻJONIJIET 

Inċentivi esterni pprovduti mill-awtoritajitiet nazzjonali, speċjalment jekk ikunu 
bbażati fuq politiki u programmi mmirati, jista' jkollhom influwenza pożittiva fuq l-
adozzjoni tal-EMAS. 

L-Istati Membri kollha japplikaw miżuri li jipprovdu inċentivi esterni għall-
organizzazzjonijiet irreġistrati fl-EMAS. Il-fatt li l-komunità kummerċjali għadha 
tilmenta dwar in-nuqqas ta' miżuri sustanzjali huwa indikatur li hemm potenzjal għal 
titjib.  

Ġeneralment, l-inċentivi huma mfassla għall-benefiċċju tal-organizzazzjonijiet 
privati. Madankollu, l-EMAS hija wkoll disponibbli għall-organizzazzjonijiet 
pubbliċi u avolja dawn mhumiex prinċipalment iggwidati minn konsiderazzjonijiet 
ekonomiċi, huwa rilevanti li l-Istati Membri jipprovdu wkoll inċentivi f'dan is-settur 
speċjalment lill-awtoritajiet lokali, li jistgħu jkunu ta' eżempju tajjeb għall-oħrajn. 

L-eżami tat-tieni Regolament tal-EMAS fl-2007-2009 jirrappreżenta bidla fl-iskema. 
Wieħed mill-għanijiet tal-eżami huwa li r-regolament jissaħħaħ b'tali mod li l-
inċentivi jkunu aktar prominenti u l-Istati Membri jkunu aktar disposti jipprovdu 
għall-inċentivi. Billi tissaħħaħ is-sistema tar-rappurtar dwar il-prestazzjoni 
ambjentali u l-mekkaniżmi li jiggarantixxu l-konformità tal-organizzazzjonijiet, ir-
regolaturi jistgħu jkunu aktar inklinati li jipprovdu b'mod effettiv għal aktar inċentivi 
milli huwa l-każ bħalissa. 

L-Istati Membri għandhom jiżviluppaw politiki għall-inċentivi flimkien ma' 
programmi fuq perjodu twil ta' żmien għall-inċentivi ħalli jħeġġu l-aħjar prattiċi. Il-
Kummissjoni ser tkompli tipprovdi għajnuna teknika u sostenn fir-rigward tal-
informazzjoni meħtieġa għall-implimentazzjoni tal-EMAS fl-organizzazzjonijiet 
pubbliċi u privati. 

